
„Ah, engga, tapi bagimana itoe samoea oeroesan Wan, apa soeda djadi beres?“

„Belon, tapi goea nanti oeroes sampe beres, itoe traoesa pikirin.“

Kamoedian tiga orang itoe laloe doedoek omong-omong, tapi oleh kerna Kek-soen roepanja ada amat katarik pikiran dengen soeatoe perkara, mendjadi sekarang marika poenja bitjara tida berdjalan dalem satoe haloean. Hoaij-wan ada amat getol tjeritaken perkara dagang, tapi omongan itoe sabentar-bentar ditarik oleh Kek-soen ka laen tempat, samantara Kek-hoaij boleh dibilang ada mendjadi gongnja sadja.

Begitoe poenja begitoe achirnja soeda djadi poekoel doewa belas satengah tengahari. Hoaij-wan kasi taoe pada doewa perserohnja jang ia maoe poelang makan sabentaran, dan sigra aken balik kombali. Kamoedian ia ambil topi, laloe brangkat dengen doedoek kandaran.

Kek-soen dan Kek-hoaij pergi ka blakang, dimana iaorang dapetken Tjong-tit sedeng asik djadi mandor dari orang-orang jang bongkar moeatan prahoe. Tida berselang lama lagi doewa soedara itoe laloe ambil masing-masing poenja djalan meninggalken itoe toko, hingga koetika Hoaij-wan balik pada poekoel satoe satengah tida ia dapetken lagi pada perserohnja.

„Apa ia kata maoe balik kombali, ko Tjong-tit?“

